Avgerð frá 26.02.2002
J. nr 01S02-0019
Skattaárini 1999 og 2000
Evni: Kærufreist og kærumyndugleiki
Frádráttur fyri hall
§ 3, stk. 5 og § 15, stk. 5 í lógini um Toll- og skattafyrisiting
· Samandráttur:
T&S góðtók ikki hall á sjálvupgávuni fyri 1999 og 2000 hjá skattgjaldara. Hesin kærdi avgerðina til kommunalu skattakærunevndina, sum gav skattgjaldaranum viðhald. T&S, Stýrið kærdi avgerðina hjá kommunalu skattakærunevndini til landsskattakærunevndina og legði málið eftirfylgjandi fyri Toll- og skattaráðið. Hetta var eftir, at kærufreistin var farin. Skattgjaldarin vildi ikki góðtaka, at T&S, Stýrið kundi kæra vegna Toll- og skattaráðið, sum sambært lógini um toll- og skattafyrisiting hevur kærurættin.
Landsskattakærunevndin segði m.a. at hon í einum øðrum máli (sí mál nr. 98S02-0011, avgerð frá 28. juni 2001) hevði avgjørt, at Stýrið fyri Toll- og skattstovu Føroya kundi kæra vegna Toll- og Skattaráðið og eftirfylgjandi fáa góðkenning frá Ráðnum. Landsskattakærunevndin kom tá til, at Stýrið umboðaði Ráðið, og at kæra frá Stýrinum tí steðgaði 4 vikurs kærufreistini.
Í hesum førinum er talan um avgerð hjá kommunalu skattakærunevndini, dagfest 18.07.01. Sambært § 3, stk. 5, jvb. § 15, stk. 5 í Toll- og skattafyrisitingarlógini kann Ráðið eftir tilmæli frá Stýrinum, innan 4 vikur eftir at avgerðin er tikin, leggja hana fyri Landsskattakærunevndina. Eftir hesum var seinasti dagur at kæra rættstundis tann 15.08.2001. Kærustovnurin móttók 14.08.2001 kæru frá Stýrinum vegna Ráðið, tvs. innan kærufreistina. Ráðið góðkendi kæruna, og út frá hesum roknaði Kærustovnurin kæruna sum rættstundis innlatna.
Landsskattakærunevndin samtykti at rokna kæruna frá 14.08.01 sum rættstundis innkomna og at taka kæruna frá Toll- og skattaráði Føroya til viðgerðar. 

Málslýsing:
Kommunala skattakærunevndin gav við avgerð dagfest 18.07.01 skattgjaldaranum viðhald í kæru síni um at fáa frádrátt fyri skattligum halli á sjálvuppgávuni 1999 og 2000.

Fyri at avbróta kærufreistina kærdi Stýrið fyri Toll- og skattstovu Føroya vegna Toll- og skattaráðið við skrivi dagfest 13.08.01 avgerðina til Landsskattakærunevndina við fyrivarni um góðkenning frá Toll- og skattaráðnum. Kæran var móttikin á Kærustovninum 14.08.01, og Toll- og skattaráðið góðkendi kæruna á fundi 24.09.01.

Skattgjaldarin ger galdandi:
Kærarin fekk við skrivi dagfest 25.09.01 fráboðan frá Kærustovninum um, at avgerðin hjá kommunalu skattakærunevndini í máli hansara var kærd av Stýrinum fyri T&S vegna Toll- og skattaráðið.

Hann vísir á, at avgerðin hjá kommunalu skattakærunevndini var dagfest 18.07.01, og at seinasta freist at kæra tí var 15.08.01. Kærarin góðtekur ikki, at Stýrið kann lata inn kæru vegna Ráðið, tí eftir skattafyrisitingarlógini er tað Ráðið, sum hevur kærurættin.

Ført verður fram, at eftir hansara meting heimilar fyrisitingarlógin ikki almennum kærararum longdar kærufreistir vegna forfall av nøkrum slagi, hóast hetta verður heimilað privatum kærarum. Hann heldur ikki, at Toll- og skattaráð Føroya hevur nakra heimild at taka avgerðir viðvíkjandi fyrisitingarlógunum og at geva sær sjálvum dispensatión frá teimum.

Um Ráðið hevur givið eina góðkenning, so heldur kærarin, at hon var uttan heimild. Hetta heldur hann, at Ráðið væl veit av, og tí hevur tað ikki samtykt eina "góðkenning", men harafturímóti "Samtykt at kæra". Men tá hetta hendi 21.09.01, var hetta 5 vikur ov seint og var ikki innanfyri tíðarfreistina.

Kærarin roknar tí við, at tað er av óvart, at kærumálið er tikið inn, og at kærumálið eigur at vera avvíst.

Viðmerkingar frá Landsskattakærunevndini og avgerð:
Landsskattakærunevndin hevur áður í einum øðrum máli avgjørt, at Stýrið fyri Toll- og skattstovu Føroya kann kæra vegna Toll- og Skattaráðið og eftirfylgjandi fáa góðkenning frá Ráðnum. Landsskattakærunevndin kom tá til, at Stýrið umboðaði Ráðið, og at kæra frá Stýrinum tí steðgaði 4 vikurs kærufreistini.

Í hesum førinum er talan um avgerð dagfest 18.07.01. Sambært § 3, stk. 5, jvb. § 15, stk. 5 í Toll- og skattafyrisitingarlógini kann Ráðið eftir tilmæli frá Stýrinum, innan 4 vikur eftir at avgerðin er tikin, leggja hana fyri Landsskattakærunevndina. Eftir hesum var seinasti dagur at kæra rættstundis tann 15.08.01. Kærustovnurin móttók 14.08.01 kæru frá Stýrinum vegna Ráðið, tvs. innan kærufreistina. Ráðið góðkendi á fundi 21.09.01 kæruna. Út frá hesum roknaði Kærustovnurin kæruna sum rættstundis innlatna.

· Landsskattakærunevndin samtykti at rokna kæruna frá 14.08.01 sum rættstundis innkomna og at taka kæruna frá Toll- og skattaráði Føroya til viðgerðar. 

